
Xülasə 

Məqalə Azərbaycanda aqrar sektorun kreditləşdirilməsi sahəsində mövcud problemlərin 

sistemli şəkildə müəyyənləşdirilməsinə və müvafiq tipologiyasının hazırlanmasına həsr olunmuşdur. 

Tədqiqatın məqsədi Azərbaycanda aqrar kreditləşdirmə sahəsindəki problemlərin çoxmeyarlı 

təsnifatını hazırlamaq, onların struktur əlaqələrini üzə çıxarmaq və həlli istiqamətində konkret təkliflər 

təqdim etməkdir. Tədqiqat çərçivəsində mövcud ədəbiyyat araşdırılmış, Mərkəzi Bankın rəsmi 

məlumatları təhlil edilmişdir. Problemlər beş tematik qrupda təsnif edilmişdir: məlumat və 

qiymətləndirmə asimmetriyası, risklərin bölüşdürülməsi mexanizmlərinin qeyri-kafiliyi, kredit 

təklifinin struktur uyğunsuzluğu, tranzaksiya xərcləri və institusional koordinasiya problemləri, dəyər 

zəncirinin fraqmentarlığı. Məqalədə çoxpilləli maliyyə arxitekturasının qurulması, aqrar sığortanın 

inkişafı, dəyər zənciri kreditləşdirilməsinin tətbiqi və rəqəmsal kredit infrastrukturunun yaradılması 

istiqamətində təkliflər verilmişdir. 

Açar sözlər: aqrar kredit, kənd təsərrüfatının maliyyələşdirilməsi, kredit məhdudiyyətləri, aqrar 

sığorta, dəyər zənciri. 

Giriş 

Kənd təsərrüfatının maliyyələşdirilməsi dayanıqlı aqrar inkişafın və ərzaq təhlükəsizliyinin 

təmin edilməsində strateji məsələlərdən biridir. Aqrar sektor istehsal tsikllərinin mövsümiliyi, iqlim 

və bazar risklərinə yüksək həssaslığı, uzunmüddətli investisiya tələbi və pul vəsaiti axınlarının qeyri-

sabitliyi ilə səciyyələnir. Bütün bu xüsusiyyətlər sektorun xüsusi maliyyə alətlərinə və institusional 

dəstəyə ehtiyacını zəruri edir. Azərbaycanda aqrar sektor Ümumi Daxili Məhsulun təxminən 5-6 

faizini və ölkə məşğulluğunun 36 faizə yaxın hissəsini təşkil edir ki, bu da sektorun milli iqtisadiyyatın 

inkişafında rolunu və sosial-iqtisadi əhəmiyyətini xüsusi vurğulayır. 

Aqrar kredit  kənd təsərrüfatı istehsalının mövsümi xərclərinin, texnika və avadanlıq alışının, 

habelə sektor üzrə uzunmüddətli investisiya layihələrinin maliyyələşdirilməsi məqsədilə bank və 

qeyri-bank maliyyə institutları tərəfindən fermerlərə, aqrar sahibkarlara və kooperativlərə müəyyən 

şərtlərlə, müvəqqəti istifadə üçün verilən maliyyə vəsaitidir. Aqrar kreditlərin iqtisadi inkişafa təsiri 

beynəlxalq ədəbiyyatda ətraflı araşdırılmış və empirik nəticələrlə təsbit edilmişdir. Seven və Tumen 

(2020) göstərmişdir ki, aqrar kredit həcminin iki qat artması aqrar məhsuldarlığın orta hesabla 4-5 faiz 

yüksəlməsinə səbəb olur, bu təsir isə xüsusilə inkişaf etməkdə olan ölkələrdə daha güclüdür. Bekun, 

Hassan və Osundina (2018) Nigeriya üzrə dinamik təhlildə aqrar kreditdən aqrar inkişafa doğru 

statistik əhəmiyyətli və müsbət əlaqə aşkar etmişdir. Kumari və Garq (2023) Hindistan məlumatları 

əsasında aqrar kreditin uzunmüddətli aqrar inkişafa müsbət təsirini təsdiqləmiş, lakin qısamüddətli 

nəticələrin faiz dərəcəsi və inflyasiya kimi amillərdən asılı olaraq dəyişə biləcəyini vurğulamışlar. 

Moahid və həmmüəllifləri (2021) isə aqrar kreditin yalnız ayrılıqda deyil, kənd təsərrüfatı məsləhət 

xidmətləri ilə birlikdə tətbiq olunduqda daha yüksək iqtisadi nəticə verdiyini sübut etmişlər. Zhang və 

həmmüəllifləri (2024) Çin üzrə apardıqları tədqiqatda aqrar kreditin yaşıl kənd təsərrüfatı 

təcrübələrinin yayılmasına təkan verdiyini və ekoloji həssas istehsala keçidi sürətləndirdiyini 

göstərmişlər. Bu empirik nəticələr sübut edir ki, aqrar kreditləşdirmənin təkmilləşdirilməsi yalnız 

maliyyə siyasəti məsələsi deyil, həm də məhsuldarlıq, ərzaq təhlükəsizliyi və ekoloji dayanıqlıq 

hədəflərinin reallaşdırılması vasitəsidir. Bu baxımdan, qlobal ərzaq təhlükəsizliyi çağırışları, iqlim 

dəyişikliyinin risk profilinə təsiri və qeyri-neft sektorunun diversifikasiyası hədəfləri aqrar 

kreditləşdirmənin tədqiqini həm akademik, həm də praktiki cəhətdən aktuallaşdırır. 

 

Aqrar sahəyə kredit qoyuluşlarının dinamikası  

 

Azərbaycanda Mərkəzi Bankın 2005-2025-ci illər üzrə açıqladığı məlumatların təhlili sektorun 

maliyyə resurslarına çıxış baxımından narahatedici tendensiyanı üzə çıxarır. Qrafikdə təqdim olunan 

göstəricilər bu dövr ərzində real sektora cəmi kredit qoyuluşlarının və aqrar sektor üzrə kredit həcminin 

dinamikasını əks etdirir.  

 

Qrafik. Azərbaycanda real sektora və aqrar sahəyə kredit qoyuluşlarının dinamikası  

 

 
Mənbə: Azərbaycan Respublikasının Mərkəzi Bankının statistik məlumatları əsasında müəllif tərəfindən 

tərtib edilmişdir. (CBAR, 2025) 

 

Qrafik göstəriciləri üç fərqli mərhələni fərqləndirməyə imkan verir. Birinci mərhələdə - 2005-

2014-cü illərdə ölkə iqtisadiyyatında neft gəlirləri hesabına müşahidə olunan sürətli artımla xarakterizə 

olunur. Bu dövrdə real sektora cəmi kredit qoyuluşu 1 441 milyon manatdan 18 542,6 milyon manata 

qədər artmış, aqrar sektor üzrə kredit qoyuluşu isə 97,6 milyon manatdan 847,3 milyon manata 

yüksəlmişdir. Mütləq göstəricilərlə ifadədə ümumi kredit 12,87 dəfə, aqrar kredit isə 8,68 dəfə 

artmışdır. Bu artım templəri arasındakı fərq aqrar sektorun ümumi kredit portfelindəki xüsusi çəkisinin 

əsasən 4-6 faiz intervalında sabit qalmasına, bəzi illərdə isə azalmasına səbəb olmuşdur ki, bu da 

iqtisadi genişlənmə şəraitində belə kredit resurslarının sektorlararası bölgüsündə kənd təsərrüfatının 

prioritet statusuna çevrilmədiyini nümayiş etdirir. 

İkinci mərhələdə (2015-2017-ci illər) 2015-ci ildə baş vermiş devalvasiya və onun ardınca 

maliyyə sektorundakı qeyri-sabitliklə xarakterizə olunur. Neft qiymətlərinin 2014-cü ildə başlayan 

azalması, tədiyyə balansının zəifləməsi və valyuta ehtiyatlarına artan təzyiq nəticəsində manat 2015-

ci ilin fevral və dekabr aylarında iki dəfə devalvasiya olunmuş, rəsmi məzənnə dolların 0,78 manat 

səviyyəsindən 1,55 manat səviyyəsinə çatmışdır. Bu makroiqtisadi şok bank sektorunu balans 

problemləri, kredit keyfiyyətinin kəskin pisləşməsi və likvidlik gərginliyi ilə üz-üzə qoymuşdur. 2014-

cü ildən 2017-ci ilədək olan dövrdə real sektora cəmi kredit qoyuluşu 18 542,6 milyon manatdan 11 

757,8 milyon manata qədər yaxud 36,6 faiz azalmışdır. Eyni dövrdə aqrar sektor üzrə kredit qoyuluşu 

847,3 milyon manatdan 429,2 milyon manata yaxud 49,3 faiz azalmışdır. Başqa sözlə, ümumi kredit 

hər bir faiz azaldıqda aqrar kredit təxminən 1,35 faiz azalmışdır. Bu dövrdə bir sıra mikromaliyyə 

təşkilatları fəaliyyətini dayandırmış və ya əhəmiyyətli dərəcədə kiçilmiş, fermerlər üçün formal kredit 

mənbələri kəskin məhdudlaşmışdır. 

Üçüncü mərhələ 2018-ci ildən başlayan dövr bank sektorunun bərpası və yenidən 

strukturlaşması ilə xarakterizə olunur. Makroiqtisadi mühit nisbi sabitlik qazanmış və 2017-ci ildən 

bəri manat məzənnəsi sabit saxlanılmışdır. Bu şəraitdə bank sektorunun kreditləşmə fəaliyyəti tədricən 

genişlənmişdir. Lakin bu bərpa aqrar sektoru əvvəlki nisbi mövqeyinə qaytarmamışdır, əksinə yeni 

keyfiyyət problemləri üzə çıxmışdır. 2018-ci ildən 2025-ci ilə qədər real sektora cəmi kredit qoyuluşu 

13 020,3 milyon manatdan 31 946,7 milyon manata çatmış, yəni 2,45 dəfə artmışdır. Eyni dövrdə aqrar 

sektor üzrə kredit qoyuluşu 470,0 milyon manatdan yalnız 593,2 milyon manata yüksəlmiş, artım cəmi 

1,26 dəfə olmuşdur. Başqa sözlə, aqrar kredit dövr ərzində yalnız 26,2 faiz artmışdır, halbuki ümumi 

kredit 145,4 faiz artmışdır. 

Aqrar sektorun ümumi kredit portfelindəki xüsusi çəkisi bu dövrdə ardıcıl olaraq enmişdir. 2018-

ci ildə 3,61 faiz olan pay 2025-ci ildə 1,86 faizə qədər azalmışdır. 2020-ci ildə COVID-19 

pandemiyasının başlaması xüsusi dinamika yaratmışdır. Belə ki, həmin il ümumi kredit 5,0 faiz 

azaldığı halda, aqrar kredit 4,2 faiz artmışdır. Bu vəziyyət iki amillə əlaqələndirilir ki, bunlardan biri 

dövlətin pandemiya dövründə ərzaq təhlükəsizliyini təmin etmək məqsədilə aqrar sektora güzəştli 

kreditlər vasitəsilə ünvanlı dəstəyi, digəri isə aqrar sektorun xidmət və ticarət sektorlarına nisbətən 

pandemiyaya daha az həssas olmasıdır. Mərhələ üzrə diqqətçəkən hadisə 2023-cü ildə baş vermişdir, 

həmin il ümumi kredit 18,8 faiz artdığı halda, aqrar kredit 15,3 faiz azalmışdır. Sonrakı 2024-2025-ci 

illərdə aqrar kredit müəyyən bərpa göstərsə də, ümumi kredit artım tempi ilə müqayisədə geridə 

qalmışdır. 

2005-ci ilin 6,77 faizlik başlanğıc göstəricisi ilə müqayisədə 2025-ci ilin 1,86 faizlik göstəricisi 

təxminən 3,65 dəfə aşağıdır. Ümumi 20 illik dövrdə real sektora kredit qoyuluşu 22,17 dəfə artdığı 

halda, aqrar sektor üzrə kredit qoyuluşu yalnız 6,08 dəfə artmışdır. Bu disproporsiya aqrar sektorun 

kredit bazarındakı nisbi mövqeyinin sistematik zəiflədiyinin ən aydın göstəricisidir. Aqrar sektorun 

müstəqil maliyyə institutları tərəfindən yetərincə dəstəklənməməsi aqrar modernizasiyanı və kənd 

ərazilərinin inkişafını əsas etibarilə dövlət maliyyə resurslarına tabe edir, sektorun kapitalizasiyasının 

zəif olduğunu və texnoloji modernləşmə, məhsuldarlığın artırılması, dəyər zəncirinin genişləndirilməsi 

proseslərinin hələ də məhdud maliyyə imkanları çərçivəsində həyata keçirildiyini göstərir. 

Aqrar kreditləşmədə meydana çıxan problemlər 

Azərbaycanda aqrar sektorun kreditləşdirilməsi sahəsindəki problemlər yalnız ayrı-ayrı texniki 

çatışmazlıqlar kimi deyil, bir-biri ilə qarşılıqlı əlaqəli sistemli uyğunsuzluqlar kompleksi kimi 

qiymətləndirilməlidir. Çünki belə davamlı zəiflik təsadüfi və ya konyunktura amillərinin deyil, struktur 

səbəblərin nəticəsidir. 

Problemləri təhlil etmək üçün bu məqalədə iki ölçülü analitik çərçivə tətbiq edilir. Birinci ölçü 

problemin mənşə mənbəyini (təklif tərəfi, tələb tərəfi və institusional mühit) müəyyən edir. Beynəlxalq 

ədəbiyyatda sübut olunduğu kimi, aqrar kredit məhdudiyyətləri yalnız bank sektorundan (təklif tərəfi) 

və ya yalnız fermerdən (tələb tərəfi) qaynaqlanmır, hər iki tərəfin qarşılıqlı təsiri nəticəsində formalaşır 

(Balana & Oyeyemi, 2022; Balana və digərləri, 2022; Haryanto və digərləri, 2023). İkinci ölçü isə 

problemin funksional sahəsini (məlumat, risk, təklif strukturu, tranzaksiya xərcləri, dəyər zənciri) 

müəyyən edir. Bu iki ölçü birləşdirildikdə hər problem özünün həm mənşə, həm də funksional yerini 

tapır ki, bu da həlli yollarının daha dəqiq təyin olunmasına imkan verir. 

Azərbaycanda aqrar kreditləşdirmənin əsas problemləri beş tematik qrupda sistemləşdirilir. Bu 

strukturun məqsədi problemlərin sadəcə sadalanması deyil, onların səbəb-nəticə əlaqələrinin və 

qarşılıqlı təsirinin üzə çıxarılmasıdır. 

■ Məlumat və qiymətləndirmə asimmetriyası. Aqrar kredit bazarında məlumat asimmetriyası 

problemi həm nəzəri, həm də empirik ədəbiyyatda aktualdır. Stiglitz və Weiss (1981) qeyd edirlər ki, 

kredit bazarlarında borc verənin borc alan barədə tam məlumata malik olmaması kredit 

rasionallaşdırılmasına, yəni kredit həcminin məhdudlaşdırılmasına gətirib çıxarır. Azərbaycan 

kontekstində bu problem xüsusilə kəskindir. Fermerlərin əksəriyyətinin maliyyə hesabatları yoxdur, 

pul vəsaiti axını əsasən qeyri-stabil xarakter daşıyır və bu, bankların standart risk qiymətləndirmə 

modellərinin aqrar sektora tətbiqini çətinləşdirir. Hazırkı şəraitdə bankların risk qiymətləndirmə 

modelləri aqrar sektorun mövsümilik, iqlim həssaslığı və qeyri-sabit pul vəsaiti axını kimi spesifik 

xüsusiyyətlərinə uyğunlaşdırılmamışdır. 

İnstitusional infrastruktur baxımından aqrar sektor üzrə ixtisaslaşmış kredit reyestrinin olmaması 

da problemlərdən biridir. Ümumi kredit reyestri mövcud olsa da, bu aqrar sektorun spesifik məlumat 

ehtiyaclarını əhatə etmir. Məsələn, məhsul tarixçəsi, mövsümi gəlir təsnifatı, təbii fəlakət nəticəsində 

ödəniş gecikmələri kimi göstəricilər barədə mərkəzi məlumat sistemi yoxdur. Beynəlxalq hesabatlara 

görə, Azərbaycanda kredit reytinq və toplanma infrastrukturu tam inkişaf etməyib və bu isə həm 

bizneslər, həm də fərdlər üçün kreditə çıxış baxımından çətinliklər yaradır (Trade.gov, 2025). 

Rəqəmsal kənd təsərrüfatı reyestrinin, fermer identifikasiyası, torpaq sahəsi, məhsul növü və gəlir 

tarixçəsini özündə birləşdirən vahid bazanın formalaşmaması və mövcud məlumatların maraqlı 

tərəflərə əlçatan olmaması bankların məlumat çatışmazlığı problemini dərinləşdirir. 

Girovla bağlı problemlər də məlumat asimmetriyasının başqa bir təzahürüdür. Torpaq və əmlak 

girovunun aşağı qiymətləndirilməsi fermerlərin kredit qabiliyyətini məhdudlaşdırır. Bu vəziyyətin əsas 

səbəbi kənd yerlərində əmlak münasibətlərinin tam rəsmiləşdirilməməsi, burada daşınmaz əmlak 

bazarının inkişaf etməməsi, alqı-satqı əməliyyatlarının məhdud olması və nəticədə girov dəyərinin 

bazar əsaslı müəyyənləşdirilməsinin qeyri-müəyyən olmasıdır. Beynəlxalq təcrübə göstərir ki, torpaq 

sahiblik hüquqlarının rəsmiləşdirilməsi və rəqəmsal kadastr sistemlərinin tətbiqi fermerlərin kredit 

qabiliyyətini əhəmiyyətli dərəcədə artırır (Abab, Senbeta & Negash, 2023). 

■ Risk idarəetməsi və sığorta ilə bağlı problemlər. Aqrar sektor yüksək riskli sahədir, hava 

şəraiti dalğalanmaları, bitki xəstəlikləri, zərərvericilər, qlobal bazarlarda qiymət dəyişiklikləri fermerin 

gəlirini və kredit ödəmə qabiliyyətini qeyri-sabit hala gətirir. Bu risklərin institusional səviyyədə 

bölüşdürülməsi dünya təcrübəsində aqrar sığorta, qismən kredit zəmanət sxemləri və təbii fəlakət 

fondları vasitəsilə həyata keçirilir. Azərbaycanda isə aqrar sığorta sistemi tam formalaşmamışdır. 

Sığorta hadisələri kimi ilkin variantda məhdud siyahı müəyyən edilmiş, bir sıra risklər sığorta 

əhatəsindən kənarda qalmışdır. 

Hava şəraiti risklərinin institusional səviyyədə bölüşdürülməməsi və məhsul qiymətlərinin 

dalğalanma riski üçün hedcinq alətlərinin olmaması fermerin üzərindəki yükü artırır. İnkişaf etmiş 

aqrar maliyyə sistemlərində bu risk forvard müqavilələri, fyuçers bazarları və opsion məhsulları 

vasitəsilə idarə olunur. Azərbaycanda bu alətlərin institusional infrastrukturu, ələlxüsus aqrar 

məhsullar üzrə təşkilatlanmış birja ticarəti formalaşmamışdır. Nəticədə fermer əkin dövründə xərc 

çəkir, məhsul isə biçin zamanı satılır və bu aralıqda bazar qiyməti kəskin dəyişə bilir, bununla da bütün 

qiymət riski fermerin üzərinə düşür. Ahmed, McIntosh və Sarris (2020) Efiopiya üzrə apardıqları 

eksperimental tədqiqatda göstərmişlər ki, indeks əsaslı yağış sığortasının tətbiqi fermerlərin kredit 

tələbini və modern texnologiyalara investisiyasını əhəmiyyətli dərəcədə artırır. 

Qismən kredit zəmanət sxemlərinin (PCG - Partial Credit Guarantee) məhdud tətbiqi bank-

fermer münasibətlərində risk bölüşdürülməsini optimallaşdırır. Türkiyə təcrübəsi (TARSİM sistemi) 

göstərir ki, dövlət-özəl tərəfdaşlığına əsaslanan aqrar sığorta modelinin institusionallaşdırılması həm 

fermerlər, həm də banklar üçün risk əhatəsini genişləndirir. Bundan əlavə, təbii fəlakətlər baş verdikdə 

kredit borcunun restrukturizasiyası mexanizmlərinin sistematik çərçivəyə salınmaması həm bankların 

risk qiymətləndirməsində qeyri-müəyyənlik yaradır, həm də fermer üçün böhran dövründə daha ciddi 

vəziyyət yaradır. Hazırkı praktikada bu məsələ üzrə sistemli çərçivə mövcud deyil. 

■ Kredit təklifinin strukturu ilə bağlı problemlər. Aqrar kreditlərin strukturu - həcmi, müddəti, 

faiz dərəcəsi və ünvanlanması sektorun real ehtiyacları ilə uyğunsuzluq göstərir. Kreditlərin müddət 

problemli məsələlərdən biridir. Aqrar investisiyalar - bağ salınması, emal müəssisələri, irriqasiya 

sistemləri, istixana tikintisi  5-10 illik müddət tələb edir, halbuki bank portfelinin əksəriyyəti qısa və 

ortamüddətli (12-36 ay) kreditlərdən ibarətdir. Uzunmüddətli investisiya kreditlərinin demək olar ki, 

olmaması və kredit müddətlərinin aqrar istehsal tsikli ilə uyğunsuzluğu fermerin uzunmüddətli 

planlaşdırma imkanını məhdudlaşdırır. Mövsümi maliyyələşmənin gecikməsi, əkin dövründə kreditin 

çatdırılmaması çoxsaylı əməliyyat problemləri kimi özünü göstərir. 

Faiz dərəcəsi də digər bir əhəmiyyətli amildir. Kommersiya bankları üçün aqrar sektorun 

gəlirlilik həddi aşağıdır və bu, sektorun özəl bank kapitalı üçün cəlbediciliyini azaldır. Çoxpilləli 

maliyyə arxitekturasının formalaşmaması da problemdir. İnkişaf etmiş aqrar maliyyə sistemlərində iri 

fermerlər üçün kommersiya bankları, orta miqyaslı təsərrüfatlar üçün ixtisaslaşdırılmış aqrar banklar 

(Hindistanın NABARD-ı, Türkiyənin Ziraat Bankası, Hollandiyanın Rabobank-ı kimi), kiçik fermerlər 

üçün kredit ittifaqları və mikromaliyyə təşkilatları paralel fəaliyyət göstərir. Azərbaycanda isə 2016-

cı il devalvasiyasından sonra mikromaliyyə sektoru əhəmiyyətli dərəcədə zəifləmişdir. Xarici 

valyutada cəlb olunmuş resursların manat ekvivalentində iki dəfəyə yaxın artması bir sıra 

mikromaliyyə təşkilatlarının fəaliyyətini dayandırmasına gətirib çıxarmışdır. Kənd yerlərində bank 

filiallarının sayının azalması və ya heç olmaması da maliyyəyə fiziki çıxışı məhdudlaşdırır. Aqrar 

sektor üzrə ixtisaslaşmış bank institutunun zəif olması isə sektor üçün ixtisaslaşdırılmış məhsul 

dizaynı, risk qiymətləndirməsi və texniki məsləhət kompetensiyalarının formalaşmasını ləngidir. 

Haryanto və həmmüəllifləri (2023) İndoneziya nümunəsində göstərmişlər ki, formal kredit mənbələri 

aqrar məhsuldarlığa və texniki səmərəliliyə qeyri-formal mənbələrdən daha güclü müsbət təsir 

göstərir, bu da öz növbəsində kommersiya bank sektorunun aqrar sektora fəal inteqrasiyasının 

əhəmiyyətini sübut edir. 

■ Tranzaksiya xərcləri və institusional problemlər. Coase-un (1937) tranzaksiya xərcləri 

nəzəriyyəsi çərçivəsində aqrar kredit proseslərini qiymətləndirdikdə aydın olur ki, mövcud 

institusional mühit iştirakçıları yaxınlaşdırmaq əvəzinə uzaqlaşdırır. Fermer üçün kredit alma prosesi 

çoxsaylı sənəd toplamağı tələb edir ki, buraya müxtəlif icra hakimiyyəti orqanlarından və kadastr 

qurumundan çıxarışlar, vergi və torpaq mülkiyyəti ilə bağlı təsdiqləyici sənədlər və digər sənədlər 

aiddir. Bu sənədlərin əksəriyyəti hələ də fiziki formada tələb olunur. Kredit sənədləşməsinin tam 

rəqəmsallaşdırılmaması gecikmələrə səbəb olur. Bank tərəfi üçün isə kiçik fermerlərə xidmətin 

əməliyyat xərcləri yüksəkdir. Mukasa, Simpasa və Salami (2017) Efiopiya nümunəsində göstərmişlər 

ki, fermerin kredit təşkilatlarından məsafəsi onun tranzaksiya xərcləri səbəbindən kreditin 

məhdudlaşdırılması ilə üzləşmə ehtimalını əhəmiyyətli dərəcədə artırır. Kredit müraciəti ilə alınma 

arasındakı müddətin uzun olması aqrar tsiklə uyğunsuzluq yaradır. Aydın məsələdir ki, bu müddət 

ərzində fermer alternativ qeyri-formal maliyyə mənbələrinə müraciət etməyə məcbur olur. 

Aqrar kredit proseslərində qeyri-rəsmi amillərin təsiri də əhəmiyyətli problemdir. Balana və 

Oyeyemi (2022) Nigeriya nümunəsində göstərmişlər ki, kredit proqramlarında şəffaflığın və obyektiv 

meyarların tətbiqi resursların daha effektiv paylanmasına səbəb olur. İnstitusional koordinasiya 

baxımından icra orqanları arasında strateji uzlaşmanın zəifliyi aqrar maliyyə siyasətinin səmərəliliyini 

məhdudlaşdırır. Hər qurum öz məntiqi və prioritetləri çərçivəsində fəaliyyət göstərir, lakin vahid 

strateji istiqamət və koordinasiya mexanizmi zəif  olaraq qalır. Aqrar siyasətlə maliyyə siyasəti 

arasında uzlaşma olmadığı halda, strateji hədəflər (məsələn, ərzaq təhlükəsizliyi, ixrac potensialının 

artırılması) konkret maliyyə alətləri vasitəsilə reallaşdırıla bilmir. 

■ Dəyər zənciri və bazar əlaqələri ilə bağlı problemlər. Müasir aqrar maliyyələşdirmə 

sistemində dəyər zənciri maliyyələşdirilməsi (value chain finance) konsepsiyası xüsusi yer tutur. Bu 

yanaşma ənənəvi iki tərəfli (bank-fermer) münasibətdən fərqli olaraq, emalçı müəssisələri, topdan və 

pərakəndə satıcıları da əhatə edən üçtərəfli və ya çoxtərəfli müqavilələrə əsaslanır. Fermer emalçı ilə 

məhsul təchizatı müqaviləsi bağlayır, bank isə bu müqaviləni gələcək gəlir axınının göstəricisi kimi 

qəbul edərək kredit verir. Azərbaycanda bu modelin tətbiqi məhduddur. İstehsal, emal və marketinqin 

şaquli inteqrasiyasının zəifliyi fermerlərin gəlir axınını qeyri-sabit hala gətirib çıxarır. Fermerlər üçün 

məhsul satışı qarantiyasının olmaması da problemdir, çünki krediti alıb əkib-biçdikdən sonra məhsulu 

kimə və hansı qiymətə satacağı sualı cavabsız qalır. Vasitəçilərin qiyməti aşağı salması fermerin 

gəlirinin qeyri-sabitliyini artırır və kredit ödəmə qabiliyyətini zəiflədir. Dəyər zənciri 

maliyyələşdirilməsinin institusionallaşmaması isə bu problemi sistemli həll edə biləcək çərçivənin hələ 

də mövcud olmamasını göstərir. 

Anbar qəbzi (warehouse receipt) sistemi dəyər zənciri maliyyələşdirilməsinin tamamlayıcı 

komponenti kimi beynəlxalq təcrübədə geniş istifadə olunur. Sistemin mahiyyəti ondan ibarətdir ki, 

fermer məhsulunu lisenziyalı anbara təhvil verir, anbarın verdiyi qəbzdən isə bank krediti almaq üçün 

girov kimi istifadə edilir. Bu mexanizm həm fermerin məhsulunu saxlama imkanını, həm də mövsümi 

gəlir dalğalanmasının əlavə maliyyə alətinə çevrilməsini təmin edir. Azərbaycanda bu sistemin hüquqi 

bazası işlənib hazırlanmamışdır. Emalçı-fermer-bank üçtərəfli müqavilə formatlarının hüquqi 

bazasının zəifliyi və aqrar kooperativlərin kredit qabiliyyətinin hüquqi çərçivəsinin natamam olması 

da dəyər zənciri əsaslı maliyyə alətlərinin inkişafını ləngidir. Balana və həmmüəllifləri (2022) 

göstərmişlər ki, fermerlərin kredit qabiliyyətinin artırılması yalnız bank sistemi ilə deyil, aqrar 

kooperativlərin və bazar infrastrukturunun paralel inkişafı ilə mümkündür. 

■ Fermer səviyyəsində problemlər. Aqrar kredit bazarındakı problemləri yalnız təklif tərəfi 

(bank sektoru) məhdudiyyətləri kimi qiymətləndirmək yanlış olardı. Beynəlxalq ədəbiyyatda 

göstərildiyi kimi, tələb tərəfi amilləri  fermerlərin riskə meylsizliyi, maliyyə savadlılığının aşağı olması 

və məlumatsızlıq  kredit məhdudiyyətlərinin formalaşmasında eyni dərəcədə mühüm rol oynayır 

(Balana və həmmüəllifləri, 2022). Azərbaycanda da fermerlərin maliyyə savadlılığının aşağı səviyyəsi 

onların formal kredit imkanlarından istifadəsini məhdudlaşdırır. Maliyyə savadlılığı burada iki 

komponenti əhatə edir: kredit şərtlərini və risklərini başa düşmək, həmçinin öz maliyyə proqnozunu 

hazırlamaq bacarığı. Biznes plan hazırlama bacarıqlarının məhdudluğu bu problemin əməli 

təzahürüdür. Formal kredit müraciətinin mərkəzi komponentlərindən biri biznes planın təqdim 

edilməsidir, lakin kiçik və orta fermerlərin əksəriyyətinin bu sahədə texniki biliyi kifayət etmir. Fermer 

istehsal təcrübəsini, bazarı və gəlir-xərc hesabını bilsə də, çox vaxt formal sənəd şəklinə gətirə bilmir. 

Kredit şərtləri və risklər barədə məlumat asimmetriyası fermerin tərəfindən də mövcuddur. Bir çox 

halda fermer aldığı kreditin tam şərtlərini (effektiv faiz dərəcəsi, gecikmə cəriməsi, dövriyyə müddəti) 

tam başa düşmədən müqavilə imzalayır. 

Bu sahədə kooperativ formalaşmasına meylin olmaması əlavə problemdir. Post-sovet dövründən 

qalan "kolxoz və sovxoz" təcrübəsi kollektiv təsərrüfatçılığa qarşı inamsızlıq yaratdığı üçün fermerlər 

fərdi mülkiyyət və müstəqil qərar qəbulunu üstün tuturlar. Halbuki Almaniyanın Raiffeisen Kredit 

İttifaqları və Hollandiyanın Rabobank modeli göstərir ki, kooperativ əsaslı aqrar maliyyə sistemi daha 

uzunmüddətli və daha dayanıqlıdır. Kiçik təsərrüfatların formal kreditə çıxışının məhdudluğu ayrıca 

problemdir. Belə ki, 1-5 hektarlıq təsərrüfatlar kredit həcmi, girov və xidmət xərclərinə görə banklar 

üçün az cəlbedicidir. Uzunmüddətli baxımdan gənclərin aqrar sektordan uzaqlaşması və sahibkarlıq 

potensialının azalması xüsusi narahatlıq doğurur. Kənd yerlərində yaşayan gənclər aqrar sektoru 

perspektivsiz görərək urban mərkəzlərə və xarici əmək bazarlarına üz tuturlar. Bu, uzunmüddətli 

perspektivdə aqrar sahədə işçi qüvvəsinin yaşlanması, ənənəvi aqrar biliyin nəsillərarası ötürülməsinin 

kəsilməsi və sektorda innovasiya potensialının azalması təhlükəsi yaradır. Kredit sistemi bu problemin 

həllinə spesifik alətlərlə töhfə verə bilər ki, gənc fermer kredit proqramları, uzun güzəşt müddəti ilə 

güzəştli şərtlər, təhsil-təcrübə-kredit paketləri və s. faydalı yanaşmalar ola bilər. Moahid və 

həmmüəllifləri (2021) göstərmişlər ki, aqrar kreditin yalnız ayrılıqda deyil, kənd təsərrüfatı məsləhət 

xidmətləri və təhsil tədbirləri ilə birlikdə tətbiq olunduqda fermer üçün iqtisadi nəticə daha yüksək 

olur. 

■ Makrotənzimləmə problemləri. Aqrar kreditləşdirmə siyasəti makro səviyyədə strateji çərçivə 

tələb edir, lakin Azərbaycanda bu çərçivənin bəzi mühüm komponentləri ya zəifdir, ya da tam 

formalaşmamışdır. Başlıca problem aqrar sahənin maliyyələşməsi üzrə uzunmüddətli strateji sənədin 

olmamasıdır. Mövcud strateji yol xəritələri və dövlət proqramları aqrar sektorun ümumi inkişafına 

həsr olunmuşdur, aqrar maliyyələşdirmə isə yalnız bir komponent kimi müzakirə olunur. Halbuki 

sektor üçün konkret hədəflər və monitorinq göstəricilərinə malik uzunmüddətli spesifik strateji sənəd 

zəruridir. 

İqlim dəyişikliyinin kredit risk profilinə inteqrasiya edilməməsi də strateji boşluqdur. Qlobal 

istiləşmə, suyun təchizatının dəyişməsi və ekstremal hava hadisələrinin tezliyi aqrar risk profilini köklü 

şəkildə dəyişdirir, lakin bu amillər bank risk qiymətləndirmə modellərinə sistematik şəkildə daxil 

edilməmişdir. Dayanıqlı kənd təsərrüfatı (yaşıl maliyyə) prinsiplərinin kredit şərtlərinə daxil 

edilməməsi müasir çağırışlarla üst-üstə düşmür. Beynəlxalq maliyyə sisteminin yaşıl transformasiya 

istiqamətində inkişaf etdiyi bir şəraitdə, Azərbaycanda aqrar kredit məhsulları ətraf mühitə təsir 

kriteriyalarına görə fərqləndirilmir. Zhang və həmmüəllifləri (2024) Çin nümunəsində göstərmişlər ki, 

aqrar kreditin yaşıl şərtlərlə əlaqələndirilməsi ekoloji təsirli istehsala keçidi sürətləndirir və 

uzunmüddətli məhsuldarlığa müsbət təsir göstərir. 

Nəticə 

Aparılmış tədqiqat nəticəsində Azərbaycanda aqrar kreditləşdirmə sahəsindəki problemlərin 

sistemli xarakter daşıdığı və ayrı-ayrı islahatlarla deyil, inteqrasiyalı yanaşma ilə həll edilə biləcəyi 

müəyyənləşdirilmişdir. Mərkəzi Bankın 2005-2025-ci illəri əhatə edən statistikasının təhlili 

göstərmişdir ki, aqrar sektor üzrə kredit qoyuluşunun ümumi real sektor kreditləri daxilindəki xüsusi 

çəkisi 6,8 faizdən 1,9 faizə qədər enmişdir. Bu dinamika strukturun sistematik zəifləməsinin empirik 

sübutudur. Bu problem həm təklif tərəfi (bankların risk qaçışı, yüksək əməliyyat xərcləri, aqrar 

spesifikaya uyğun məhsulların olmaması), həm də tələb tərəfi (fermerlərin maliyyə savadlılığının aşağı 

olması, riskə meylsizlik, məlumat çatışmazlığı) amillərinin qarşılıqlı təsiri nəticəsində formalaşmışdır. 

Bu əsasda bir sıra təkliflər irəli sürülür. Birincisi, rəqəmsal aqrar kredit infrastrukturunun 

yaradılması - rəqəmsal kadastr, fermer identifikasiya sistemi, aqrar kredit bürosunun gücləndirilməsi 

bankların risk qiymətləndirmə qabiliyyətini artırmaq üçün vacibdir. İkincisi, aqrar sığorta sisteminin 

genişləndirilməsi və dövlət-özəl tərəfdaşlığına əsaslanan modellərin tətbiq edilməsidir. Üçüncüsü, 

qismən kredit zəmanət sxemlərinin genişləndirilməsi kommersiya banklarının aqrar sektorda daha fəal 

rol oynaması üçün stimulllaşdırılmasıdır. 

Dördüncüsü, çoxpilləli maliyyə arxitekturasının qurulması - iri fermerlər üçün kommersiya 

bankları, orta miqyaslı təsərrüfatlar və kiçik fermerlər üçün kredit ittifaqları və mikromaliyyə 

təşkilatları tərəfindən kreditlərin verilməsi sektorun müxtəlif seqmentlərinin adekvat 

maliyyələşdirilməsinə imkan verəcək. 

Beşincisi, dəyər zənciri maliyyələşdirilməsi və anbar qəbzi sisteminin hüquqi bazasının 

hazırlanması aqrar maliyyə məhsullarının diversifikasiyasına şərait yaradacaq. 

Altıncısı, fermerlərin maliyyə savadlılığının artırılması, biznes plan hazırlama bacarıqları üzrə 

təlimlərin keçirilməsi və kooperativ formalaşmasının təşviqi tələb tərəfi məhdudiyyətlərinin 

azaldılmasına kömək edəcək. 

Summary 

The article is devoted to the systematic identification of existing problems in the field of agricultural 

sector lending in Azerbaijan and the development of an appropriate typology. The aim of the study is to 

develop a multi-criteria classification of the problems in agricultural lending in Azerbaijan, to reveal their 

structural interrelations, and to present specific proposals for their resolution. 

Within the framework of the research, existing literature has been reviewed and official data from 

the Central Bank have been analyzed. The problems have been classified into five thematic groups: 

information and assessment asymmetry, inadequacy of risk-sharing mechanisms, structural mismatch in 

credit supply, transaction costs and institutional coordination problems, and fragmentation of the value 

chain. 

The article proposes the establishment of a multi-tier financial architecture, the development of 

agricultural insurance, the implementation of value chain financing, and the creation of a digital credit 

infrastructure. 

Keywords: agricultural credit, agricultural financing, credit constraints, agricultural insurance, 

value chain, Azerbaijan. 

Э.Д. Зейналлы 

Доктор философии по экономике, доцент 

Азербайджанский Государственный Аграрный Университет 

Структурные проблемы кредитования аграрного сектора 

Резюме 

Статья посвящена системному выявлению существующих проблем в сфере кредитования 

аграрного сектора в Азербайджане и разработке соответствующей типологии. Цель 

исследования-разработать многокритериальную классификацию проблем аграрного 

кредитования в Азербайджане, выявить их структурные взаимосвязи и представить конкретные 

предложения по их решению. 

В рамках исследования была проанализирована существующая литература, а также 

изучены официальные данные Центрального банка. Проблемы классифицированы по пяти 

тематическим группам: асимметрия информации и оценки, недостаточность механизмов 

распределения рисков, структурное несоответствие предложения кредитов, транзакционные 

издержки и проблемы институциональной координации, фрагментарность цепочки создания 

стоимости. 

В статье предлагаются меры по формированию многоуровневой финансовой архитектуры, 

развитию аграрного страхования, внедрению финансирования цепочки создания стоимости и 

созданию цифровой кредитной инфраструктуры. 

Ключевые слова: аграрный кредит, финансирование сельского хозяйства, кредитные 

ограничения, аграрное страхование, цепочка создания стоимости, Азербайджан. 


